
Om denna boka

Vinteren i Noreg er lang og svart. Eller er han eigentleg det? To tredelar av nordmenn bur no slik at dei ikkje kan sjå Mjølkevegen. Det blir stadig fleire gatelykter, utelys og skjermar. Kva gjer alt dette kunstige lyset med oss menneske, med dyra og alt som lever?

Sigri Sandberg har alltid vore mørkredd. Ho dreg aleine til fjells vinterstid for å finne ut meir om mørket og eigen redsel. Vi møter også ei anna kvinne, Christiane Ritter, som overvintra i ei fangsthytte på Svalbard i 1934.

Sandberg skriv om kva som skjer i kroppen når det blir natt. Ho fortel om søvn, stjerner, svarte hol, nordlys og mørketid, men også om himmellover og den globale kampen for nattehimmelen. Kanskje er det slik at dette mørket Sandberg er så redd for, er mykje viktigare enn vi trur?

«Kanskje kommer ikke solen tilbake i det hele tatt. Kanskje er det mørkt i hele verden.»

Christiane Ritter


Til Vinjar, Styrk og Steinar

EPILOG

KJELDER

TAKK


FORORD

Sjå på eit satellittbilete av jorda. Der ho før var nattsvart, gløder ho som ei blinkande julekule. Zoomar du inn på ein by, ser du flaum- og neonlys, lys frå bilar og gatelykter. Zoomar du endå meir inn, til ditt eige soverom, finn du kanskje lamper, tv-, nettbrett- og mobilskjermar. Bur du i ein by og ser ut av vindauget, ligg det eit grågult slør mellom deg og Mjølkevegen. Sjølv om det er natt. Sjølv om det er vinter. I sjølvaste Noreg, mørketidslandet.

Menneska har kjempa mot mørket til alle tider – men er det snart lyst nok? Kva gjer alt dette lyset med oss og alt som lever?

Eg har høyrt om legar som bruker oransje briller både på seg sjølve og pasientane, for å verne seg mot kunstig lys. Andre kjempar mot global lysforureining og meiner at det er ein menneskerett å få oppleve ein tent stjernehimmel.

På høgfjellet på Finse er det framleis mørkt og stjerner. Særskilt fint er det no, på svartaste tida av året. Eg vil dit. Oppsøkje det naturlege mørket, kunnskap og nattehimmel – og sjå kor lenge eg torer å bli. For paradokset er at eg er dobbelt redd. Både for at det skal bli for lyst, og for mørket. Og den mørkeredselen er så altoppslukande, iallfall når eg er heilt aleine.

Det går ikkje bilveg til Finse, eg kjøper ein togbillett.

